
КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъБР-м и Iэтащхьэ КIуэкIуэ Казбек 
иджыблагъэ хэтащ УФ-м и Прави-
тельствэм и вице-премьер Абрамченкэ 
Викторие иригъэкIуэкIа, видео щыты-
кIэм иту къызэгъэпэща селектор зэIу-
щIэм. Абы щытепсэлъыхьащ Кавказ Ищ-
хъэрэ федеральнэ щIыналъэм кIэ-
рыхубжьэрыху быдэхэм елэжьыным 
пыщIа IэнатIэм щигъуэт зыужьыныгъэм.

КIУЭКIУЭ Казбек зэIущIэм хэтахэр щы-
гъуазэ ищIащ а унэтIыныгъэмкIэ Къэбэр-
дей-Балъкъэрым щекIуэкI лэжьыгъэхэм. 
Къапщтэмэ, 2022 гъэм ди республикэм 
гъэзэщIа щыхъуащ «Коммунальнэ кIэ-
рыху бжьэрыху быдэхэм зэуIуу елэжьы-
ным теухуауэ» проектым къыщыгъэ лъэ-

гъуа хэр. Абы нэхъ къыхигъэщар кIэрыхуб-
жьэрыху быдэхэр щIыпIэ хэхахэм щызэ-
хуахьэсурэ абыхэм зэрелэжьырщ, ахэр 
етIуанэу къызэрагъэсэбэпыжырщ, зэры-
щIатIэрщ. 

Ди республикэм мы зэманым щолажьэ 
кIэрыхубжьэрыхухэр щызэхадз IуэхущIа-
пIэу плIы, абыхэм хэхауэ щелэжьыж Iэна-
тIитI. КIэрыхубжьэрыхухэм щелэжь Iэна-
тIэр егъэфIэкIуэным епха Iуэхугъуэхэр 
зэпыу ямыIэу щокIуэкI щIыналъэм. А 
IуэхущIапIэхэр я лэжьыгъэкIэ япыщIащ 
Урысей экологие операторым. Ар я дэIэпы-
къуэгъуу мы зэманым хоплъэ кIэрыхуб-
жьэрыху быдэхэм щелэжьын IуэхущIа-
пIэщIэхэр ухуэным ехьэлIа проекты-
щIэхэм. 

Чайкэ Юрий иригъэкIуэкIащ УФ-м и 
Президентым и полномочнэ лIыкIуэу 
Кавказ Ищхъэрэ федеральнэ щIына-
лъэм щыIэм и нэIэм щIэту лажьэ Сове-
тым и зэIущIэ. Видеоконференц жып-
хъэм иту къызэрагъэпэща зэхуэсым хэ-
тащ КъБР-м и Iэтащхьэ КIуэкIуэ Казбек. 
Советым хэтхэм нэмыщI зэIущIэм къра-
гъэблэгъащ статс-секретарь - УФ-м ухуэ-
ныгъэмрэ псэупIэ-коммунальнэ хозяй-
ствэмкIэ и министрым и къуэдзэ Ива-
новэ Светланэ, «ЩIыналъэхэм зегъэу-
жьы нымкIэ фонд» жылагъуэ-хабзэ 
зэгу хьэ ныгъэм и гъэзэщIакIуэ унафэщI 
Тимофеев Константин сымэ. 

ЗЭIУЩIЭМ щытепсэлъыхьащ Кавказ 
Ищхъэрэ федеральнэ щIыналъэм хиу-
быдэ щIыпIэхэм псэупIэ унэхэр щаухуэкIэ 
зи мылъку хэзылъхьэхэм я хуитыныгъэ -
хэр хабзэм ипкъ иткIэ хъума зэрыщыхъум. 
Чайкэ Юрий зэрыжиIамкIэ, апхуэдэ 
цIыхухэм я хуитыныгъэхэр мызэ-мытIэу 
къыщызэпауд щIыналъэм, хуэфэщэн 
жэуапми ирашалIэ апхуэдэ щIэпхъаджа-
гъэхэр зылэжьхэр. Апхуэдэу къыхигъэ-
щащ цIыхухэм я мылъку Iыхьэ хьэлъу 
 КИФЩI-м щаухуэ псэупIэ унэхэм я бжы-

гъэр мы зэманым 46-рэ зэрыхъур. Псори 
зэхэту абыхэм къызэщIаубыдэ метр зэб-
гъузэнатIэ мин 380-рэ. 

2022 гъэм кърикIуахэм уеплъмэ, ап-
хуэдэ ухуэныгъэхэм я бжыгъэм процент 
28-кIэ хэщIащ. Иджыпсту ахэр зэрыхъу-
жыр ухуэныгъэ 18-щ. АтIэми, Дагъыс-
тэным, Ингушым, Осетие Ищхъэрэ - Ала-
нием, Ставрополь крайм апхуэдэ щIы-
кIэкIэ щащI псэупIэ унэхэм я ухуэныгъэхэр 
хуэм дыдэущ зэрекIуэкIыр. «А щытыкIэр 
щыхьэт тохъуэ ухуакIуэхэм Федеральнэ 
хабзэ №214-р, 2004 гъэм и дыгъэгъазэм 
къыдэкIар, зэрамыгъэзащIэм. Апхуэдэуи 
щытыкIэм хуэфэщэн кIэлъыплъыныгъэрэ 
гулъытэрэ ар зи пщэрылъхэм къаб-
гъэдэкIыу зэримыгъуэтыр наIуэщ. Абы 
къыхэкIыу къыхызолъхьэ фэтэр куэду 
зэхэт унэхэр цIыхухэм я мылъку хэлъу 
 щаухуэкIэ, Iуэхур зэрызэфIахым набдзэ-
губдзаплъэу кIэлъыплъыным, феде-
ральнэ хабзэмрэ цIыхухэм я хуитыны-
гъэхэмрэ къызэпемыгъэудыным хуэщIа 
Iуэхугъуэ хэхахэр егъэкIуэкIын хуейуэ», - 
къыхибелджылыкIащ Чайкэ Юрий. 

ЗэIущIэм къыщаIэта Iуэхугъуэ псомкIи 
хуэфэщэн унафэхэр къащтащ абы хэта-
хэм.

КъБР-м и Парламентым 
и УнафэщI Егоровэ Татьянэ 
яIущIащ я щхьэ IуэхукIэ 
къыхуэкIуахэм.  КъБР-м и 
«Союз Чернобыль» жы-
лагъуэ зэгухьэныгъэм и 
лIыкIуэхэм Егоровэм зы-
хуагъэзащ Чернобыль 
АЭС-р къыщыуам абы 
щылэжьахэм ящыщу ра-
диацэм ныкъуэдыкъуэ 
ищIахэм къэралыр зэры-
дэIэпыкъун хуейм теухуауэ 
УФ-м къыщащта законыр 
ди хэгъэгум гъэзэщIа 
зэрыщыхъум епха Iуэху-
хэмкIэ.

АР псом я дежкIи гу-
рыIуэгъуэу зэпкърахын 
 папщIэ зэIущIэм къра-
гъэблэгъащ Iуэхур зи нэIэ 
щIэт къулыкъущIапIэхэм я 
лIыкIуэхэу КъБР-м лъэпкъ 
Iуэхухэмрэ жылагъуэ про-
ект хэмкIэ и министр КIура-
шын Анзор, КъБР-м лэжьы-
гъэмрэ цIыхухэм социаль-

И фэеплъыр яхъумэ

КЪЭРЭШЕЙ-ШЭРДЖЭС. Черкесск къалэм дэт 
Щэнхабзэмрэ гъуазджэмкIэ колледжыр дяпэкIэ 
 игъэдэхэнущ Даур Аслъэн и музейм. Нэхъапэм 
колледжым зы пэш хэха щиIащ Даурым и фэе-
плъым, ауэ и бжэр гъэбыдауэ зэрыщытым 
къыхэкIыу, куэдыр абы щыгъуазэтэкъым. 

КъШР-м щэнхабзэмкIэ и министр Агъырбэ Зураб и 
унафэкIэ, иджырей мардэхэм изагъэ музей ща-
гъэпсащ еджапIэм. Колледжым и пэIущIэ пэшым зэIу-
хауэ тетынущ Даурым и музейр, абы и гъащIэр зыхуэ-
дамрэ и IэдакъэщIэкI щIэинымрэ зыщызыгъэгъуэзэну 
хуейхэм махуэ къэси апхуэдэ Iэмал яIэнущ. 

Музейм и проектыр хьэзыр хъуащ, езыр мы гъэм и 
кIэм къызэIуахыну я мурадщ. 

Зэкъуэшхэр зэрощIэ

АБХЪАЗ. Президент Бжание Аслъэн яхуэзащ 
 «Абхъаз Хэку зауэшхуэм (1992 - 1993) и ветеранхэр» 
жылагъуэ зэгухьэныгъэм и Къэбэрдей-Балъкъэр 
щIыналъэ къудамэм и тхьэмадэ Шордэн Тимуррэ 
Кавказым щыпсэу лъэпкъхэм я щэнхабзэмрэ 
тхыдэмрэ джынымкIэ «Абазэ» центрым и унафэщI 
Пщынокъуэ Владимиррэ. 

ХЬЭЩIЭХЭМ Бжание Аслъэн иратыжащ Къэбэрдей-
Балъкъэр Республикэм и Iэтащхьэ КIуэкIуэ Казбек 
къыбгъэдэкI саугъэтыр. Абхъазым и унафэщIым къы-
хигъэщащ зэман гъунэгъум лэжьыгъэ IуэхукIэ КIуэ-
кIуэм хуэзэну зэригуапэр, зэригъэцIыхуну зэрыхуейр. 

АР-м и вице-президент Гунбэ Бадрэрэ Кавказ Ищ-
хъэрэм щыщу езым я фIэфIыныгъэкIэ зауэм хэта щIа-
лэхэм, ветеранхэм я IуэхухэмкIэ и чэнджэщэгъу Аджин-
джал Рисмагрэ я гъусэу хьэщIэхэр тепсэлъыхьащ Аб-
хъазымрэ Къэбэрдей-Балъкъэрымрэ дяпэкIи щэнхаб-
зэ и лъэныкъуэкIэ зэрызэдэлэжьэну щIыкIэм. Къэрал 
унафэщIым КъБР-м и лIыкIуэхэм фIыщIэ яхуищIащ 
щIыналъитIым ис лъэпкъхэр нэхъри зэрыубыдыным, 
зэдэлэжьэным я гуащIэ зэрыхалъхьэм щхьэкIэ, 
апхуэдэуи я къуэшу къилъытэ адыгэхэм быдэу япыщIа-
уэ щытыныр сыт щыгъуи зэригуапэр къыхигъэщащ. 

НЭЩIЭПЫДЖЭ  Замирэ.

- АПХУЭДЭ нэтыным 
ухэтыныр Iэмал гъуэзэджэщ 
къэралым укъыщацIыху-
нымкIэ. Абы зыщыхуэд-
гъэхьэзырым, репетицэ хэм-
рэ прогонхэмрэ дыщыхэтым 
дызэрыгузэвам хуэдэ дыдэт 
унэм дыщIэсу нэтыным 
 дыщеплъыжми. Псом хуэ-
мыдэу гухэхъуэщ къэпщы-
такIуэ гупым уакъызэрыщы-
хъуам уедэIуэныр. Абыхэм 
куэд ялъэгъуащ, куэдым 
щыгъуазэщи, я пащхьэ 
щIэщыгъуэ гуэр ипхьэну 
тыншкъым. Дыщымыгугъа-
уэ гуапагъэ куэд зэхыда-
гъэхащ Дружинин Егор, 
 Бабкинэ Надеждэ сымэ. 
НыбжьыщIэхэм я дежкIэ 
къызэрыгуэкIтэкъым «Мос-
фильм» утыкушхуэм укъы-
щыфэну, ауэ сэ арэзы сы-
къащIащ. Проектри сигу 
дыхьащ, абы и фIыгъэкIэ 
адыгэ щэнхабзэр иджыри 
зэ утыкушхуэ итхьащ. Мы 
гъэм ди ансамблыр къызэ-
рызэдгъэпэщрэ илъэси 10 
зэрырикъум и щIыхькIэ, 
концерт зыбжанэ ттыну ди 
мурадщи, НТВ-м и проек-
тыр абыхэм я щIэдзапIэу 
къэплъытэ хъунущ, - жиIащ 
ансамблым и унафэщI 
Мэремыкъуэ Артур.

«Адыгэхэр» къэфакIуэ гу-

нэу къащхьэщыжынымкIэ    
и министрым и къуэдзэ      

Романовэ Еленэ, КъБР-м 
узыншагъэр хъумэнымкIэ и 

министрым и къуэдзэ Батыр 
Заурбэч, УФ-м и Пенсэ фон-

дымрэ Социальнэ страхо-
ванэмкIэ къулыкъущIапIэм-
рэ я IуэхущIапIэу КъБР-м 
щы Iэм и къудамэм и уна-
фэщI Ерчэн Эльвирэ сы- 
мэ.

ЗэIущIэм хэтахэм ягъэ-
белджылащ псэупIэ-комму-
нальнэ Iуэхутхьэбзэхэм 
 трагъэкIуадэр етыжыным-
кIэ, цIыхур зэрыныкъуэды-
къуэм щыхьэт техъуэ 
дэфтэр еты нымкIэ, пен-
сэмрэ нэ гъуэщI социальнэ 
дэIэпыкъуныгъэхэмрэ яхуэ-
гъэувынымкIэ, ахъшэр 
 яхуе  гъэхьынымкIэ, я псэу-
пIэр егъэфIэкIуэ нымкIэ, нэ-
гъуэщI IуэхухэмкIи щыIэ 
худэчыххэм. 

ЛъэIу зиIэ дэтхэнэми чэн-
джэщхэр иратащ, языны-
къуэ Iуэхухэр абдеж зэры-
щIэ сым хуэдэу зэфIа-
гъэкIащ, адрейхэр щы зэ-
фIахыпхъэ министерст вэ-
хэмрэ къулыкъущIапIэхэмрэ 
ирагъэхьащ. 

«Союз Чернобыль» жы-
лагъуэ зэгухьэныгъэм и 
тхьэмадэ Хьэбалэ Хьэсэн 
КъБР-м и Парламентым и 
УнафэщI Егоровэ Татьянэ 
фIыщIэ хуищIащ абы сыт 
щыгъуи зэрызыхуа гъазэ 
Iуэхухэм я хэкIыпIэр зэра-
хуиубзыхум папщIэ.

пыр 2013 гъэм и щэкIуэ-
гъуэм къызэрагъэпэщауэ 
щытащ, АР-м и Тэхъутэмы-
къуей районым и тхьэмадэ 
Щхьэлахъуэ Азмэт и жэр-
дэмкIэ. Ансамблым и къа-
лэн нэхъыщхьэр къыдэкIуэ-
тей щIэблэр адыгэ щэнхаб-
зэм, гъуазджэм дегъэ хьэ-
хынырщ, щIэпIы кIы нырщ, 
хуэгъэсэнырщ, ныбжьыщIэ 
зэчиифIэхэр утыку ишэ-
нырщ, я зэфIэкIым зегъэу-
жьынырщ, къызыхэкIа 
лъэп къым и хъугъуэфIы-
гъуэхэр ягъэлъапIэу гъэсэ-
нырщ. 

Зи гугъу тщIы къэфакIуэ 
гупыр щыуэ зэщхьэщыхащ: 
«Адыгэхэр» - нэхъыжь гу-
пырщ, «Къафэ» - курыт ныб-
жь зиIэхэрщ, нэхъыщIэ 
цIыкIухэр «Нэхулъэщ». Псо-
ри зэхэту сабии 192-м 
иджыпсту зыщагъасэ ан-
самблым. Нэхъыжьхэр цIыху 
40 мэхъу. КъэфакIуэ нэ-
хъыщIэ дыдэу ансамблым 
хэтым и ныбжьыр илъэсиплI 
хъууэ аращ, нэхъыжь дыдэр 
илъэс 35-рэ ирикъуащ. 
Гупхэм Кавказ Ищхъэрэм ис 
лъэпкъхэм я къафэхэр ягъэ-
защIэ, псори зэхэту къапщ-
тэмэ, лъэпкъ къафэу 20 
хэтщ я репертуа рым. 

Адыгэ хабзэм хуащI 

хэлъхьэныгъэм папщIэ, псэ-
емыблэжу лъэпкъым зэры-
хуэлажьэм щхьэкIэ «Адыгэ-
хэр» гупым 2015 гъэм 
«цIыхубэ ансамбль» цIэр 
къыфIащащ, Адыгэ Респуб-
ликэм ЩэнхабзэмкIэ и ми-
нистерствэм и жэрдэмкIэ. 
2014 гъэм къэфакIуэ гупыр 
щIэх-щIэхыурэ утыку ихьэу, 
зэпеуэхэмрэ фестивал-
хэмрэ хэту хуежьащ. «Наль-
чик - подкова счастья» ду-
нейпсо фестиваль-зэпеуэм 
дыщэ медаль къыщихьащ 
икIи абы хэта псоми елъыта-
уэ, Кавказ Ищхъэрэм хорео-
графиемкIэ гуп нэхъыфIу 
къыщалъытауэ щытащ. 
Апхуэ дэуи «Адыгэхэр» хэ-
тащ Тыркум щекIуэкIа Кав-
каз щэнхабзэхэм я дунейпсо 
фес тивалым. 

Мейкъуапэ, Сочэ, Дон Iус 
Ростов, Москва, нэ гъуэщI 
щIыпIэхэми щекIуэ кIа зэ хьэ-
зэхуэ куэдым пашэ щы-
хъуащ ансамблыр, Кавказ 
Ищхъэрэм и мызакъуэу, 
Ипщэ федеральнэ щIына-
лъэм и къэфакIуэ ансамбль 
нэхъыфIу къалъытащ. 

А псом къадэкIуэу гупыр 
щIэх-щIэхыурэ гастроль 
йожьэ. Адыгейм и къалэ-
хэмрэ щIыналъэхэмрэ зэры-
зыкъыщагъэлъэгъуам нэ-
мы щIу, ныбжьыщIэхэм кон-
церт щхьэхуэ щатащ Къэрэ-
шей-Шэрджэс Республикэм 
и Хьэбэз куейм, езыхэм 
ягъэпса этнопроектыр ягъэ-
лъагъуэу ахэр щыIащ Мос-
ква, Краснодар, Черкесск, 
Сочэ, Владикавказ, Ставро-
поль, Тыркум и Бурсэ, Ине-
гёль къалэхэм, Абхъаз Рес-
публикэм. Уеблэмэ ахэр 
 хэтащ Беларусь Республи-
кэм щекIуэкIа «Къафэм и 
лэ гъупыкъу» хореографие 
 гъуазджэмкIэ дунейпсо 
фес  тивалым. 

- Сэ мы гупым къэфакIуэу 
сыхэтащ, иужькIэ къафэм-
кIэ згъасэу сыщылэжьащ, 
иджы сриунафэщIщ. Са-
бийхэр къафэм хуэбгъасэ 
къудейкIэ хъуркъым, атIэ я 
зэфIэкIым нэхъри зиужьын, 
я зэчийм зыкъызэкъуихын 
папщIэ зэпеуэхэмрэ фести-
валхэмрэ хэгъэхьэныр Iэ-
мал зимыIэщ. Апхуэдэ уты-
кушхуэхэм ущихьэм деж зи 
ужь уит Iуэхум нэхъ уто-
гушхуэ, уи лъэпкъ щэнхаб-
зэр уогъэлъагъуэ, адрейхэм 
ейм зыщыбогъэгъуазэ, - 
жеIэ Мэремыкъуэм. 

Дызэрыт илъэсым и бжьы-
хьэм ансамблым илъэ сипщI 
зэрырикъур игъэ лъэпIэнущ. 
Абы щыгъуэм утыку къри-
хьэнущ къэфэкIэ зэмылIэу-
жьыгъуэу щIэ куэд. 

ШЫПШ  Даянэ.

522-нэ дакъикъэр екIуэкIыу

4-нэ нап.

ПсэупIэ  унэхэр
   щаухуэкIэ

КIэрыхубжьэрыху  быдэхэр
къызэрагъэсэбэпыжыр

Урысей телевиденэм и каналхэм къызэрагъэпэщ 
творческэ зэхьэзэхуэхэмрэ шоу зэмылIэужьыгъуэ-
хэмрэ нэхъыбэ хъуху ди лъэпкъэгъухэр нэхъ щIэх-
щIэхыурэ федеральнэ каналхэм щыдолъагъу. Иджы 
«Адыгэхэр» къафэмкIэ цIыхубэ ансамблым НТВ кана-
лымкIэ екIуэкI «Страна талантов» нэтыным зыкъыщи-
гъэлъэгъуащ. Къэрал псом щыщ уэрэджыIакIуэхэр, 
къэфакIуэхэр, ансамблхэр, творческэ гуп зэмылIэу-
жьыгъуэхэр зыхэт телепроектым я зэфIэкI утыку 
къыщрахьащ Адыгейм икIа къэфакIуэхэми. Къы зэ-
рызэрагъэпэщрэ мы гъэм илъэсипщI ирикъу къэ-
факIуэ ансамблым дежкIэ мыхьэнэшхуэ иIэщ а Iуэхум. 

ЗэIущIэхэр

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Гъатхэм тумысар бжьыхьэм 
къытепхыжыркъым.

Лъэпкъ Iущыгъэ:

КъБР-м и Парламентым УхуэныгъэмкIэ, 
псэупIэ-коммунальнэ IэнатIэмрэ гъэ сы-
ныпхъэ-энергетикэ IуэхухэмкIэ и комите-
тым иджыблагъэ иригъэкIуэкIа «стIол 
 хъурейм» щытепсэлъыхьащ республикэм 
щыпсэухэм псэупIэ-коммунальнэ Iуэхут-
хьэбзэхэм я уасэмкIэ зэрызы щIагъакъуэ 
Iэмалхэм.

ЗЭIУЩIЭР къыщызэIуихым, КъБР-м и 
 Парламентым и УнафэщIым и къуэдзэ                  
Жана таев Сэлим жиIащ, цIыхухэм зы-
къызэры хуагъэзам къыхэкIыу, коммунальнэ 
IэнатIэ хэм  я  Iуэхутхьэбзэхэр зыIэ ры хьэхэм 
 худа чыххэр (льготэхэр) зэрырат щIыкIэр зэ-
ры рагъэфIэкIуэнум тепсэлъыхьыну зэ-
рызэхуэсар. А Iуэхум теухуауэ   къ эпсэлъащ 
КъБР-м лэжьыгъэмрэ со циальнэ дэ-
IэпыкъуныгъэмкIэ и министрым и  къуэдзэ 
Романовэ Еленэ. Абы жиIащ цIыху 
щхьэхуэхэм къэралым  зэ рызащIигъакъуэ          
Iэмалхэр худэчых хабзитI Къэбэрдей-Балъ-
къэр Республикэм къы зэрыщащтар: 2004 
гъэм дыгъэгъазэм и 29-м къыдэкIа «Къэбэр-
дей-Балъкъэрым цIыху щхьэхуэхэм къэра-
лыр зэрадэIэпыкъум теу хуауэ» закон 
№57-РЗ-мрэ «ЦIыху щхьэхуэхэм комму-
нальнэ Iуэхутхьэбзэхэмрэ зыщIэс унэхэмрэ 
щIат уасэм трагъэкIуадэм и Iыхьэ зэрыра-
тыжым теухуауэ» закон №83-РЗ-мрэ.

Унэхэр зэгъэпэщыжыным халъхьэ ахъшэм 
и Iыхьэ зэрыратыж къэрал социальнэ дэIэ-
пыкъуныгъэр яIэрохьэ лэжьыгъэм и вете-
ранхэм, политикэ залымыгъэм пхыкIахэм, 
бынунагъуэшхуэхэм, къуажэхэм щыпсэууэ 
узыншагъэр хъумэнымкIэ, социальнэ Iуэхут-
хьэбзэхэр къызэгъэпэщынымкIэ, егъэ джэ-
ны гъэмкIэ, щэнхабзэмкIэ, спортымкIэ, къэ-
рал ветеринар IэнатIэхэм Iутхэм, апхуэ дэуи 
зи ныбжьыр илъэс 70, 80 ирикъуахэм. 

- Коммунальнэ Iуэхутхьэбзэхэмрэ щыпсэу 
пэшхэмрэ щIат уасэм трагъэкIуадэм и Iыхьэ 
къаIэрыхьэжыну хуитыныгъэ яIэщ Хэку за-
уэшхуэм, дзэ Iуэхухэм я ветеранхэм, Хэку за-
уэшхуэм хэтам и унагъуэм щыщхэм, ны-
къуэдыкъуэхэмрэ апхуэдэ зиIэ унагъуэхэм-
рэ, радиацэр зэран зыхуэхъуахэм, - жиIащ 
Романовэм. - Мазэ къэс гъэбелджылауэ зэ-
рызащIэдгъакъуэм илъэс къэс хыдогъахъуэ 
ахъшэр пуд зэрыхъур къэтлъытэурэ. Къуа-
жэм узыншагъэр хъумэнымкIэ, щэнхабзэм-
кIэ, спортымкIэ, къэрал ветеринар IэнатIэ-
хэмкIэ и лэжьакIуэхэм сом 522,72-рэ, къуажэ 
егъэджакIуэхэм сом 1438,72-рэ яIэрохьэ. 
ХуэгъэкIуатэ зиIэ нэгъуэщI цIыхухэм ахъшэ 
яIэрыхьэжыр щхьэж и унагъуэм ис цIыху 
бжыгъэм, я псэупIэм и инагъым елъытауэ 
 къабж. Ар сом 240-м къыщыщIэдзауэ сом 
мини 10-м нэс мэхъу.

Къэпсэлъам къызэрыхигъэщамкIэ, фэтэр 
куэду зэхэт унэхэр зэгъэпэщыжыным халъхьэ 
ахъшэм и ныкъуэр яIэрыгъэхьэжыным теухуа 
къэрал дэIэпыкъуныгъэр зратын  хуейхэр щы-
гъэбелджыла регистрым 2023 гъэм и япэ ма-
зищым хэтщ Хэку зауэшхуэм, дзэ Iуэ хухэм я 
ветерану, апхуэдэхэм я уна гъуэхэм ящыщу 
цIыху 1835-рэ, ныкъуэды къуэрэ апхуэдэ са-
бийхэр зиIэ унагъуэу 30810-рэ, радиацэр зи 
узыншагъэм зэран хуэхъуа цIыху 398-рэ, 
лэжьыгъэм и ветерану 18960-рэ, политикэ за-

Худэчых зиIэхэм 
зыщIагъакъуэ

лымыгъэ зытехьауэ - 9194-рэ, бынуна-
гъуэшхуэу 10352-рэ, къуажэхэм узыншагъэр 
хъумэнымкIэ, спортымкIэ, щэнхабзэмкIэ я       
IэнатIэхэм я IэщIагъэлIхэмрэ вете ринар, со-
циальнэ Iуэхутхьэбзэхэр зыгъэзащIэу - 2356-
рэ, къуажэ курыт еджапIэхэм  щы лажьэу 8514-
рэ, зи ныбжьыр илъэс 70 - 80 ирикъуауэ цIыху 
2377-рэ. Зи гугъу ящI пIалъэм къриубыдэу, а 
дэIэпыкъуныгъэм сом мелуан 366,7-рэ текIуэ-
дащ. Абы щыщу федеральнэ бюджетым 
къыхэкIащ сом мел уани 145,8-рэ.

Мы зэманым Къэбэрдей-Балъкъэрым 
худэ чых зыхуащIхэм псэупIэ-коммунальнэ 
Iуэхутхьэбзэхэм я уасэм и процент 50-р 
 хукIэ рагъэху. Апхуэдэхэм хеубыдэ ныкъуэды-
къуэхэр, зауэм щыгъуэ лэжьахэр, Чернобыль 
къыщыхъуа насыпыншагъэм хэтахэр, Лэ-
жьыгъэм и ветеранхэр. Апхуэдэуи унагъуэ 
хуэ мыщIахэмрэ нэгъуэщI цIыху щхьэхуэ-
хэмрэ а Iэмалыр ират. 2022 гъэм КъБР-м 
Лэжьыгъэмрэ социальнэ дэIэпыкъуныгъэм-
кIэ и министерствэм псэупIэ-коммунальнэ 
IуэхутхьэбзэхэмкIэ субсидиехэр унагъуэ  
4300-м иратащ. 

КъищынэмыщIауэ, IуэхущIапIэм защIе-
гъакъуэ пенсэм кIуауэ зи закъуэ псэухэм. 
Абыхэм псэупIэ-коммунальнэ Iуэхутхьэб-
зэхэр ятынымкIэ процент 12-кIэ, нэгъуэщI 
цIыху щхьэхуэхэм - процент 15-кIэ ядоIэ-
пыкъу. Романовэ Еленэ зэрыжиIамкIэ, 2022 
гъэм ята субсидиер нэхъ мащIэщ. Ар 
зэлъытауэ щытар пенсэхэм, социальнэ дэ-
Iэпыкъуныгъэхэм, сабий зыпI унагъуэхэм 
ират дэIэпыкъуныгъэхэм мызэ-мытIэу зэры-
хагъэхъуам. 

ЗэIущIэм щытепсэлъыхьащ псэупIэ-ком-
мунальнэ Iуэхутхьэбзэхэм я уасэр зэрагъэув 
щIыкIэми, управляющэ компаниехэм я 
лэжьыгъэр къызэрызэрагъэпэщми. Япэ ма-
зищым субсидие зыIэрыхьа унагъуэхэм я 
бжыгъэм хуэдитIкIэ хэщIащ, псоми зэхэту 
иратащ сом мелуан 19,7-м нэблагъэ. 2022 
гъэм зы унагъуэм ику иту къыIэрыхьэ суб-
сидиер сом 3225-рэщ.

ЗэIущIэм щытепсэлъыхьащ Украинэм 
 къулыкъу щащIэу хэкIуэдахэм я унагъуэхэм 
псэупIэ-коммунальнэ Iуэхутхьэбзэхэм я уа-
сэхэмкIэ зэрызыщIагъакъуэми, фэтэр куэду 
зэхэт унэхэм щIэсхэм ят ОДН-м и уасэм зэ-
рыхагъэхъуами, цIыхухэм ахэр тэмэму зэра-
мытми. Иужьрейм теухуауэ гугъуехьхэр з э-
рыщыIэм, нэгъуэщIхэми ятеухуауэ зэIущIэм 
я Iуэху еплъыкIэхэр къыщагъэлъэгъуащ 
«Столица», «Эталон», «Мегаполис» управ-
ляющэ компаниехэм я унафэщIхэр.

«Кавказ Ищхъэрэм и Россети - «Къэб-
балъкъ энерго» IуэхущIапIэм къыбгъэдэкIыу 
къэпсэлъа Къэнэмэт МуIэед жиIащ фэтэр 
куэду зэхэт унэхэм ящыщу зыми и нэIэм щIэ-
мытхэм ОДН-м и уасэр абыхэм къызэрыха-
хыр икIи 2022 гъэм ар проценти 100-кIэ зэра-
гъэзэщIар. Къэпсэлъам дыщIигъуащ фэтэр 
куэду зэхэт унэ псоми ОДН-р къыщыхэхыныр 
пщэрылъ зыщищIыжыну я IуэхущIапIэр 
зэрыхьэзырыр, ауэ абы щхьэкIэ хабзэхэм 
 зэхъуэкIыныгъэ гуэрхэр хэлъхьапхъэщ.

Жанатаев Сэлим жиIащ сыт хуэдэ унафэ 
къащтэми, ахэр зыхуэгъэзауэ щытын  хуейр 
цIыхухэм я тыншыпIэр зэрыарар.

БАГЪЭТЫР  Луизэ.

«Хэкум и
хъумакIуэхэр»

УФ-м и Президент Путин 
Владимир дзэ Iуэху хэ-      
хам хэтхэр дэIыгъыным 
хуэу нэтIауэ «Хэкум и хъу-
ма кIуэхэр» фонд къы зэ-
гъэ пэ щыным теухуа 
унафэм Iэ щIидзащ. 

«ДЗЭ Iуэху хэхам хэтхэм, 
абыхэм я унагъуэхэм псэу-
кIэ зэпэщ яIэн папщIэ ахэр 
дэIыгъынымкIэ «Хэкум и 
хъу макIуэхэр» къэрал фон-
дыр къызэIухыным мыхьэ-
нэшхуэ иIэу къэлъытап-
хъэщ», - щыжеIэ дэфтэрым. 
Абы къызэры щыгъэлъэ-
гъуам  кIэ, фондым и кIэ-
лъып лъакIуэ советым и 
тхьэмадэу ягъэуващ УФ-м 
и Президентым и Админи-
страцэм и УнафэщIым и 
япэ къуэдзэ  Кириенкэ 
 Сергей, IуэхущIапIэм и уна-
фэщIщ «Колмар» компани-
ем и президент, Кемеровэ 
областым и губернаторым и 
щхьэгъусэ Цивилевэ Аннэ. 
Апхуэдэуи а бзылъхугъэм 
пщэрылъ щащIащ фондым 
и правленэм и унафэщI 
 къулыкъури.

Фондым и лэжьыгъэр 
хуэу нэтIауэ щытынущ  зауэм 
и ветеранхэу 2022 гъэм ма-
заем и 24-м щегъэжьауэ 
Донецк,  Луганск ЦIыхубэ 
Республикэхэм я щIына-
лъэхэм щекIуэ кIа Iуэху хэ-
хам, 2014 гъэм накъыгъэм и 
11-м щыщIэдзауэ ДНР-м 
IэщэкIэ ЗэщIэузэда и Къа-
рухэмрэ ЛНР-м и ЦIыхубэ 
милицэмрэ щыщхэу Дон-
бассым щекIуэкIа зауэхэм 
хэтахэр, зи гугъу тщIа щIы-
налъэхэм дзэ къалэнхэр 
щагъэзащIэу хэ кIуэ да-
хэмрэ уIэгъэ хьэлъэ щы-
хъуахэмрэ я уна гъуэхэм 
ядэIэпыкъуным.

МашинэкIэ
къызэрегъэпэщ

2023 гъэм и пэщIэдзэм 
Куржым къикIыу Уры-
сейм къыIэрыхьэ маши-

ЦIыху нэсыр дунейм ехы-
жами, абы и фэеплъыр са-
къыу я гум щахъумэ къы дэп-
сэуахэм, къыдэлэжьахэм, 
зыцIыхуу щыта куэдым. Зи 
лэ жьыгъэ IэнатIэми щы пэ-
рыту, жылагъуэ Iуэхухэми 
хуэжыджэру псэуа лъэп-
къылIхэм ящыщщ Шыгъушэ 
Хьэбил Мулид и къуэр. Хэ-
кум и къуэ пэжыр, лъэпкъ 
еджагъэшхуэр псэужамэ, и 
ныбжьыр нобэ илъэс 80 ири-
къунут…

ГЪАЩIЭР хуэфэщэну езы-
хьэкIа цIыхухэм ящыщщ Хьэ-
бил. ЕгъэджакIуэ-методисту 
илъэс куэдкIэ лэжьа, Хьэбил и 
унэкъуэщ Шыгъушэ Хьэбас 
жиIэжу зэрыщытамкIэ, зауэ 
лъэхъэнэм халъхуащ ар, и са-
биигъуэм къыщыщIэдзауи 
тын шакъым. Зыхуей ямыгъуэ-
тами, мэжэщIалIагъэм зэ-
щIиIыгъами, къэхъуащ Хьэ-
бил щIалэ цIыкIур гущэпс 
быдэу. Жанхъуэтекъуэ дэт 
 къуажэ школыр ехъулIэны-
гъэкIэ къиуха нэужь, адэкIи - 
еджэным зи нэ къыхуикI щIа-
лэр Налшык кооператив тех-
никумым щIэтIысхьэри, ари 
фIы дыдэу кърихьэлIащ. 
«Iуащ хьэмахуэ» райпом, 
«Эльб  русский» совхозым щы-
лэ жьащ   иужькIэ. А зэманым 
гу лъатащ Хьэбил щIэныгъэ 
куу зэрыбгъэ дэ лъым, зэфIэ-
кIышхуэ къызэ ры къуэкIынури 
нэрылъагъу хъуащ. Жэуап-
лыныгъэ лъагэ зыхэзыщIэу зи 
къалэнхэр езыхьэкI IэщIа-
гъэлI щIалэм и лэжьэгъухэр 
къечэнджэ щырт, и псалъэми 
пщIэ щиIэт гупым. Апхуэдэу 
щытми, Хьэбил зы хуэарэ-
зыжтэкъым -  хуейт адэкIи и 
щIэныгъэм хигъэхъуэну, ауэ 
дэIэпыкъуэгъу хуэныкъуэ и 
адэ-анэм яфIэ лIыкIырт, и 
еджэным те кIуэдэну мылъку-
ри зэпилъы тырт. ЩIэныгъэм 
зи насып хэлъ Хьэбил и адэм, 
къуэшхэу Мухьэмэдрэ 
ФуIэдрэ нэхъри трагъэгуш-
хуащ бгъэдэлъ зэ фIэкIым 
адэкIи хигъэхъуэну. Апхуэдэуи 
хъуащ. 

1965 гъэм Шыгъушэ Хьэбил 
щIэтIысхьащ Орджоникидзе 
дэт мэкъумэш институтым. 
Студент илъэсхэр кIуащ, куп-
щIафIэу, Iуэхугъуэ зэмы лIэу-
жьыгъуэхэмкIэ гъэнщIауэ. 
МахуэкIэ еджэным пэрыт щIа-
лэщIэр жэщым хъумакIуэу 
лажьэрт, адэ-анэм затримы-
гъэхьэлъэу щIэныгъэрэ Iэ-
щIагъэрэ зригъэгъуэтын пап-
щIэ. Гугъуехьхэм къапикIуэту 
емыса Хьэбил хузэфIэкIащ 
еджэ ныр ехъулIэныгъэкIэ 
къиу хын, мурад дахэу иIам 
 лъэ  Iэсын. ЩIэныгъэфI зэзы-
гъэгъуэта щIалэ жыджэрым 
 гу лъатэри, институтым егъэ-
джакIуэу къагъэнэжащ. 
Адыгэ щIалэм абдежми зы-
къигъэлъэгъуащ зэфIэкI 
 лъагэ зыбгъэдэлъ IэщIагъэлI 
щыпкъэу. ЕджапIэ нэхъыщ-
хьэм и унафэщIхэм щыт-
хъушхуэ къыхужаIэу, ири-
гъаджэ студентхэри къы-
хуэарэзыуэ, ахэр и лекцэ куп-
щIа фIэхэмкIэ къыдихьэхыу 
лэжьащ Хьэбил. ЖыпIэнура-
мэ, псоми гунэс ящыхъуат 
Шыгъушэм и Iуэху бгъэ ды-
хьэкIэр. 

Абдежми къыщыувыIа-
къым Хьэбил. ЩIэныгъэм и 
лъагапIэм лъэIэсыну сыт щы-
гъуи щIэхъуэпса Шыгъушэр а 
институтым егъэбыдылIа 
 аспирантурэм щIэтIысхьащ. 
Абы зы илъэскIэ фIэкIа ще-
мыджауэ, бухгалтерхэр ща-
гъэхьэзырыну КъБКъУ-м къы-
щызэIуаха къудамэм щри-

ДИ САБИИГЪУЭР ирихьэ-
лIащ Хэку зауэшхуэмрэ абы 
иужь ита лъэхъэнэ хьэ лъэм-
рэ. Лэжьыгъэм ды щы мы-
шынэу, гугъуехьхэм дакъы-
пимыкIуэту дагъэсати, къуа-
жэдэс щIалэхэм гъащIэм и 

гъэджэну къраджэжащ. Абы 
и пщэм къыдэхуат япэ бух-
галтер IэщIагъэлIхэр къыщIи-
гъэкIыну. Зэрихабзэу, жэуап-
лыныгъэ зыпылъ а къалэнми 
хъарзынэу ехъулIащ Хьэбил.

Зи щIэныгъэр шэрыуэу къэ-
зыгъэсэбэпыф IэщIагъэлIыр 
куэдрэ чэнджэщэгъу ящIырт 
ди щIыналъэм щыIэ хозяй-
ствэхэм я унафэщIхэм,  
 къулыкъущIэ лъагэхэм. Ар 
щы  лэжьащ республикэм и 
«Мэкъумэштехникэ» зэгу-
хьэныгъэм, «Щхьэлыкъуэ», 
«Нал шык», нэгъуэщI совхоз-
хэми. Бухгалтер нэхъыщхьэу 
дэнэ ягъэкIуами, Хьэбил 
IэщIыб ищIакъым фIыуэ 
 илъагъу егъэджэныгъэ Iэна-

тIэр, и студентхэр, и лэжьэ-
гъухэр. Хозяйствэ лэжьыгъэм 
хуэIэижь Шыгъушэр еджа-
пIэхэм ирагъэблагъэурэ 
 лекцэ кърагъаджэрт. Хьэбил 
дапщэщи щытащ и сэбэп 
цIыхум яригъэкIыу, щIалэ-
гъуалэм я гупсысэр иунэтIу, 
щалъхуа хэкум, зыщыщ 
лъэпкъым я зыужьыныгъэм 
нэхъыбэ зэрыхилъхьэным 
 хущIэкъуу дунейм тетащ. 

2002 гъэм Шыгъушэр ира-
гъэблэгъащ Къэбэрдей- 
Балъкъэр къэрал мэкъумэш 
академием (иджы универси-
тетщ). ЕхъулIэныгъэ иIэу кан-
дидат диссертацэр пхигъэкI-
ри, «Бухгалтерский учет» ка-
федрэм доценту щылэжьащ. 

Зэрихабзэу, ар гукIи псэкIи 
пэрыувэжащ и къалэнхэм. 
Абыхэм ядригъэкIуэкI щIэны-
гъэ-къэхутэныгъэ лэжьыгъэм 
къыдэкIуэу, нэхъыжьыфIым 
щIалэгъуалэр хуиущийрт 
цIыхугъэ лъагэ, жэуаплыны-
гъэ яхэлъу щытын зэрыхуейм, 
гъащIэм жыджэру зэрыхэ-
тыпхъэм. А псомкIи щIэблэм 
щапхъэ дахэ яхуэхъурт езы 
адыгэлI щыпкъэри. Хьэбил 
ныбжьэгъуфIу иIахэм зэры-
жаIэжымкIэ, ар псэлъэгъу 
пхуэхъуа нэужь, и ехъулIэны-
гъэхэм я гугъу къыпхуищI нэ-
хърэ нэхъ къищтэрт и лэжьы-
гъэр щилъагъуж и студентхэм 
я зэфIэкIхэм, зыIэрагъэхьэ 
лъагапIэхэм я гугъу къып-
хуищIмэ. Шыгъушэм куэд рэ я 
цIэ къриIуэрт иригъэджахэу 
экономикэ щIэныгъэхэмкIэ 
докторхэу Къанщыкъуей Ва-
лерэ, Щоджэн БетIал, Бекъул 
Хьэбас, нэгъуэщI куэдми. Абы 
игъэса куэд ехъулIэныгъэ яIэу 
щолажьэ ди республикэми 
къэралым и нэгъуэщI щIыпIэ 
куэдми. 

КъБР-м и Правительствэм и 
унафэкIэ, Къэбэрдей-Балъ-
къэр къэрал мэкъумэш ака-
демием 2003 гъэм къыщызэ-
Iуахауэ щытащ бухгалтерхэм   
я щIэныгъэм щыхагъахъуэ 
центр. Абы къалэн куэд игъэ-
зэщIэн хуейт. А лэжьы-
гъэшхуэр и пщэ къралъхьащ 
бух галтер IэщIагъэм фIыуэ 
хэзыщIыкI Шыгъушэ Хьэбил, 
а методикэ центрым и уна-
фэщIи ящIащ. Махуэл ди-
мыхыу, и пщэ къралъхьа къа-
лэныр гъэзэщIэным яужь 
ихьащ. Ар мыIуэху тыншми, 
абы хузэфIэкIащ а лэжьы-
гъэри егъэджэныгъэри зэди-
хьыну. Методикэ центрым я 
щIэныгъэм щыхагъэхъуащ 
республикэм и щIыналъэхэм 
я бухгалтер нэхъыщхьэхэм 
икIи IуэхущIапIэ куэдым я 
фIыщIэ къилэжьащ. УМЦ-м и 
унафэщI къалэным и мыза-
къуэу, Хьэбил мэкъумэш ака-

демием «Бухгалтер къэпщы-
тэ ныгъэмрэ аудитымрэ» и 
факультетым и методикэ ко-
миссэм и унафэщIу лэжьащ. 

И IэщIагъэмкIэ зэфIэ кIыш-
хуэ бгъэдэлъащ Шыгъушэ 
Хьэбил. Абы и къалэмыпэм 
къыпыкIащ студентхэм, бух-
галтерхэм щIэгъэкъуэнышхуэ 
яхуэхъу щIэныгъэ лэжьыгъэ, 
тхылъ щхьэхуэхэр. Ахэр псори 
хуэунэтIащ финанс Iуэху зе-
хьэкIэмрэ бухгалтер къэп щы-
тэныгъэмрэ ди республикэм 
щегъэфIэкIуэным.

И IэщIагъэм куууэ зэры-
хищIыкIыр, абы Iэзагъ ин 
къызэрыщигъэлъагъуэр къа-
лъытэри, Шыгъушэ Хьэбил 
 хуагъэфэщауэ щытащ «Уры-
сейм и бухгалтер нэхъыфI» 
орденыр, зэфIих лэжьыгъэ 
купщIафIэхэм къапэкIуащ 
къэ рал, жылагъуэ IэнатIэ 
зэмылIэужьыгъуэхэм къаб-
гъэдэкIа щытхъу, фIыщIэ 
тхылъхэр, саугъэт лъапIэхэр. 
Еш жыхуаIэр имыщIэу гъа-
щIэм жыджэру хэта адыгэлI 
щыпкъэм хуэфащэ дыдэт 
апхуэдэ гулъытэ лъагэхэр. 

Къэралым, жылагъуэм 
къы хуащI гулъытэм я закъуэ-
къым Хьэбил и пщIэр зыIэтыр, 
атIэ Шыгъушэхэ зэрыгушхуэ 
лъэпкъылI нэст ар. Шыгъу-
шэхэ къахэкIауэ Адыгейм, 
Къэбэрдей-Балъкъэрым, 
Къэрэшей-Шэрджэсым щып-
сэухэр зэуIу зыщIыжыфа-      
хэм ящыщащ Хьэбил. 2008 
гъэм «Шыгъушэ» лъэпкъ зэ-
гухьэныгъэм и тхьэмадэу зэ-
хуэарэзыуэ хахат. АдыгэлI 
нэс, цIыху емызэшу псэуа, 
фIым хуэлажьэу, лъэпкъ 
Iуэхури лэжьыгъэри екIуу 
зэдэзыхьыфу дунейм  тета 
Шыгъушэ Хьэбил Мулид и            
къуэр къызыхэкIа лъэпкъми, 
къыдэлэжьахэми, зыцIыхуу 
щытахэми я гум илъщ. Абы 
ноби  хуащI пщIэшхуэр езым 
къилэжьыжащ. 

ТАМБИЙ Линэ. 

Лъэужь нэху къэзыгъэна нэхъыжьыфI

Шыгъушэхэ я лъэпкъыр инщ, зы-
зыужьащ. Абы щыщхэр щопсэу Къэбэр-
дей-Балъкъэрым и Бахъсэн, Тэрч щIына-
лъэхэм, ахэр щыIэщ Адыгейм, Тыркум, 
Канадэм, Германием, нэгъуэщI щIыпIэхэм. 
А псори къалъытэри, лъэпкъым и нэ-
хъыжьыфIхэм унафэ ящIауэ щытащ 
«Шыгъушэ» зэгухьэ ныгъэ къызэрагъэ-
пэщыну. Псори зэ дэа рэзыуэ абы и тхьэ-
мадэу ягъэуват Шыгъушэ Хьэбил Мулид и 
къуэр. 

УНАГЪУЭКIИ лэжьыгъэкIи щапхъэу бгъэ-
лъа гъуэ хъуну адыгэлIым, зи IэщIагъэмкIи 
зэфIэкIышхуэ зыбгъэдэлъ, жылагъуэми 
пщIэ лъагэ щызиIэ Шыгъушэ Хьэбил хузэ-
фIэкIащ къызыхэкIа лъэпкъым папщIэ             
Iуэху щхьэпэ куэд зэфIихын. И акъылы-      
фIагъымрэ зэхэ щIыкI куумрэ я фIыгъэкIэ, 
Хьэбил зэкъуигъэувэфащ Шыгъушэ 
лъэпкъым и къудамэ псори, здэщыIэ                
щIы пIэм емылъытауэ. Нэхъы жьы фIым и               
ущиехэу къытщIэхъуэ щIэблэм яхуэгъэзар 

Лъэпкъ еджагъэшхуэ Шыгъушэ Хьэбилрэ сэрэ 
илъэс 52-кIэ дызэрыцIыхуащ. Япэрауэ, Шыгъушэ-
ращ япэ егъэджакIуэу сиIар, экономист, бухгалтер 
IэщIагъэхэр  КъБКъУ-м щыщызэзгъэгъуэта зэ-
маным. ЕтIуанэрауэ, Шыгъушэращ лэжьэн щы-
щIэздзами, IуэхущIапIэм япэ унафэщIу щызиIар. 

НЭХЪЫЖЬЫФIУ диIа Хьэбил и дэтхэнэ чэнджэщри 
ущиери мыхьэнэшхуэ зиIэт. Тимирязевым и цIэр зе -
зыхьэ Москва мэкъумэш академием и аспирантурэм 
си щIэныгъэм щы щыхэзгъэхъуа лъэхъэнэми гулъы-
тэншэ сищIакъым си егъэджакIуэм. Къытщхьэщытым 
сы хуэарэзыщ, Шыгъушэ Хьэбил хуэдэ цIыху псэ 
 къабзэ, жэуаплыныгъэ зыхэлъ, пэж икIи акъылыфIэ 
си гъащIэм зэрыхэтам папщIэ. 

 Сэри сыт щыгъуи сыхущIэкъуащ си ущиякIуэм сэ -      
бэп сызэрыхуэхъужыным. «Мэкъумэштехникэ» рес-
пуб ликэ зэгухьэныгъэм и унафэщIу щыта, Социалист 
Лэжьыгъэм и ЛIыхъужь Ахъмэт Мусэбий Хьэбил бух-
галтер нэхъыщхьэу иригъэблэгъауэ щытащ а Iуэху-
щIапIэм, си чэнджэщым тету. Сэ абы щыгъуэ «Мэкъу-
мэштехникэм» планымрэ экономикэмкIэ и къудамэм          
и унафэщIу сыщылажьэрт. ЩIыналъэм щыцIэрыIуэ а 
IуэхущIапIэ абрагъуэм и IэщIагъэлI нэхъыщхьэхэм                
Шыгъушэр зэрыхалъытами къегъэлъагъуэ абы 
бгъэдэлъа щIэныгъэмрэ зэфIэкIымрэ я лъагагъыр.               
Хьэбил хуэдэу бухгалтерием куууэ хэзыщIыкI IэщIа-
гъэлI щымыIами ярейуэ къызолъытэ. 

Ди егъэджакIуэ щыпкъэм, гъэсакIуэ IэкIуэлъакIуэм 
сыт щыгъуи Iуэхугъуищым дыхуиущийрт. Абы жиIэрт: 
«ЗэвгъащIэ: зэманым, псалъэм, Iэмалым зэи къып-
хуегъэгъэзэжынукъым. Абы къыхэкIыу зэманыр 
пщIэншэу фымыгъэкIуэд, фи псалъэм фыхуэсакъ, 
гъащIэм къывит Iэмалыр къэвгъэсэбэп». КъэдгъэщIа 
илъэс хэм дакIуэцIрыплъыжмэ, ипэжыпIэкIэ, псалъэ 
Iущт нэхъыжьыфIым къыджиIахэр. Апхуэдэ ущиехэр 
куэд и уасэщ. 

КЪАНЩЫКЪУЕЙ Валерэ,
экономикэ щIэныгъэхэмкIэ доктор,

КъБМКъУ-м и профессор.

нэхэм я бжыгъэхэм хэп-
щIыкIыу хэхъуащ. «Ком-
мерсантъ» газетым къы-
з э  р и  г ъ э  л ъ а  г ъу э м  к I э , 
щIы    шылэ, мазае ма зэхэм 
доллар мелуан 13,5-рэ и 
уасэ машинэу 978-рэ Уры-
сейм Куржым къыщищэ-
хуащ. Нэгъабэрей бжы-
гъэхэм ебгъапщэмэ (ма-
шинэ 209-рэ), а IуэхумкIэ 
ящI сатум къы пэ кIуэ хэ-
хъуэр хуэди 3 - 4-кIэ нэ-
хъыбэ хъуащ. 

УРЫСЕЙМ и мызакъуэуи, 
Куржыр ЕАЭС-м хыхьэ 
 къ э рал хэми абы и лъэны-
къуэкIэ фIы дыдэу ядо-
лажьэ. Ап хуэдэу блэкIа 
илъэ сым Къэ захъстаным 
автомобиль  2600-рэ (2022 
гъэм а бжыгъэр 935-рэт 
зэрыхъур), Армением - 
2800-рэ (нэгъабэ - 365-рэ), 
Къыр гъызым 1300-рэ ( нэ-
гъабэ - 423-рэ) ярищащ.

Куржым автомобилхэр 
къы щыщIагъэкIыркъым, 
атIэ нэгъуэщI къэралхэм 
къыщищэ хуахэмкIэ сату 
ищIу аращ. Ап хуэдэу щыт-
ми, 2023 гъэм и пэщIэдзэм 
апхуэдэу Куржым иригъэ-
кIащ доллар мелуан 236,8-
рэ и уасэ автомобиль 13500-
рэ. 

Мэлыжьыхьым и 4,
гъубж

Интернетым и дунейпсо 
махуэщ

Компьютерыр зэте зы у-
хуэм и дунейпсо махуэщ

1933 гъэм Къэбэрдей- 
Балъкъэрым и тхакIуэхэм          
я оргбюро къызэрагъэпэ-
щащ.

1896 гъэм къалъхуащ 
адыгэхэм я къекIуэкIыкIам 
теу хуа лэжьыгъэ куэд зиIа, 
тхыдэ щIэныгъэхэмкIэ 
 доктор, профессор Кокиев 
 Георгий.

1949 гъэм къалъхуащ 
къэрал къулыкъущIэ, Аб-
хъаз Республикэм и етIуа-
нэ президенту щыта,               

АР-м и ЛIыхъужь Бэгъэпщ 
Сергей.

1951 гъэм къалъхуащ уса-
кIуэ, Адыгэ Республикэм 
щэн хабзэмкIэ щIыхь зиIэ и 
лэ жьакIуэ Емыжь МулиIэт.

1966 гъэм къалъхуащ 
 философие щIэныгъэхэм-
кIэ доктор, профессор, 
 УФ-м цIы ху хэм щIэныгъэ 
нэхъыщхьэ егъэ гъуэтын              
и IэнатIэм щIыхь зиIэ и 
лэжьакIуэ Къумыкъу 
 Iэуес.

1980 гъэм къалъхуащ ду-
нейм бэнэкIэ хуитымкIэ и 
чемпион Нартокъуэ Ас-
лъэн.

Дунейм и щытыкIэнур

«pogoda.yandex.ru» сай-
тым зэритымкIэ, Налшык 
уэфIу щыщытынущ. Хуабэр 
махуэм    градус 18 - 20, жэ-
щым градуси 7 - 11 щыхъу-
нущ.

Мэлыжьыхьым и 5,
бэрэжьей

Гъэсэныгъэм и дунейпсо 
махуэщ

1905 гъэм Курп Ищхъэрэ 
 къуажэм и мэкъумэ шы-
щIэхэм зыкъаIэтащ.

1943 гъэм ВКП(б)-м и 
Къэбэрдей-Балъкъэр обко-
мым и бюром унафэ къищ-
тащ Бахъсэн ГЭС-р зэфIэ-
гъэувэжыным теухуауэ.

1956 гъэм къалъхуащ 
бзэщIэныгъэлI, филологие 
щIэ ныгъэхэмкIэ доктор, 
профессор, ЩIДАА-м и 
академик ПIаз Сергей.

Дунейм и щытыкIэнур

«pogoda.yandex.ru» сай-
тым зэритымкIэ, Налшык 
пшэр техьэ-текIыу щыщы-
тынущ.  Хуабэр махуэм    
градус 15 - 16, жэщым   гра-
дуси 9 - 10 щыхъунущ.

ЗэIущIэхэр

Къуэш пэлъытэ

лъэпощхьэпохэм дыкъы зэ-
фIамыгъащIэу илъэсхэр ет-
хьэкIащ, ди мурадхэмрэ 
 хъуэпсапIэхэмрэ зыIэрыд-
гъэ хьэным ерыщу дыхущIэ-
къуу. Хьэбил зригъэхъулIа-
хэм я гугъу пщIымэ, ар 

здынэса лъагапIэхэм ящыщ 
дэтхэнэри езым и зэ фIэ-
кIымрэ щIэныгъэмрэ къа-
хьащ. И унагъуэращи, хуэдэ 
къэгъуэтыгъуейщ: и щхьэ-
гъусэ Хьэлимэтрэ абырэ 
 зэдагъуэтащ икIи ягъэсащ 
адыгэ щIалэ ахъырзэма-
нищ. Я къуэрылъхухэращи, 
адэшхуэ акъылыфIэм хуэ-
фащэ щIэблэ дахэщ. 

ГъащIэр жыджэру езы-
хьэкIа, Iуэхугъуэ куэдым 
хунэса Хьэбил къызэрилъы-
тэмкIэ, зи мурадым ерыщу 
хуэкIуэ дэтхэнэри лъага-
пIэхэм нэсыфынущ. «ЩыIэ 
Iэмалхэр къэгъэсэбэпын 
 хуейщ, щымыIэмэ, къэгъэ-
щIыпхъэщ», - жиIэрейт 
адыгэлI щыпкъэм. 

НЭХУЩ Заурбий,
къэрал, политикэ, 

жылагъуэ лэжьакIуэ 
цIэрыIуэ. 

Шыгъушэ Хьэбилрэ сэрэ дызэрысабийрэ дызэры-
цIыхуу, дызэныбжьэгъуу дыкъызэдэгъуэгурыкIуащ. Зы 
классым дызэдыщIэсу Жанхъуэтекъуэ дэт курыт шко-
лыр ехъулIэныгъэкIэ къэдухауэ щытащ. КъинэмыщIауэ, 
ди адэхэри зэш пэлъытэу, зэныбжьэгъу пэжу дунейм те-
тащ. Куэдым я гугъэт Шыгъушэ Мулидрэ Нэхущ Ахь- 
мэдрэ зэкъуэш дыдэу. Дэри тхузэфIэкIащ нэхъыжьхэм 
 яку дэлъа а фIыгъуэшхуэр ди гъащIэ псом екIуу 
кIуэцIрытхын. 

Ныбжэгъум  и  псалъэ

ФIыщIэХьэбил дызэкъуигъэувэфащ
икъукIэ купщIафIэт, абыхэм щIэдэIурт ба-
лигъри сабийри. Апхуэдэ дыдэу лъэп-             
къым къыбгъэдэкI пщIэ лъагэрэ нэмыс къа-
бзэрэ  игъуэтырт Хьэбил. А псори  къи-
лэжьырт  ди къэкIуэнум теухуауэ зыхищIэ 
жэуаплыныгъэ лъагэмкIэ, абы и Iуэхур дэ-
гъэкIынымкIэ иIэ мурадхэмрэ къалэнхэм-
кIэ. 

Шыгъушэхэ я лъэпкъым хэщIыныгъэ 
хьэ лъэ щыхъуащ 2021 гъэм и дыгъэгъа-
зэм ди нэхъыжьыфIыр дунейм зэрехы-
жар. Дэ тфIэкIуэдащ акъылышхуэ зыб-
гъэдэлъа цIыху жыжьаплъэ, зи мурадхэ-
ри гуп сы сэхэри нэху икIи къабзэ,  
лъэпкъым и къуэ пэж. Псэужамэ, мы ма-
хуэхэм илъэс 80 ирикъунут ди шынэ-
хъыжьыр. Дыпхуэарэзыщ, ди къуэш. Увы-
IэпIэ дахэ бгъуэтауэ Алыхьым къыщIи-
гъэкI. Уи фэеплъ нэхур куэдрэ ди гум 
илъынущ. 

«Шыгъушэ» лъэпкъ зэгухьэныгъэм 
къыбгъэдэкIыу.

Лэжьэгъухэм  къабгъэдэкIыу

Ди егъэджакIуэ щыпкъэ

80

 Футбол

 Урысей Федерацэм футболымкIэ и етIуанэ 
лигэм и Япэ гупым зэхьэзэхуэр

зэрыщекIуэкIыр 

Командэхэр

«Черноморец»
«Чайка»
«Ротор»
«Биолог-Новокубанск»
«Форте»
«Кубань Холдинг»
«Дружба»
«Спартак-Налшык
СКА
«Динамо» Ст.
«Мэшыкъуэ-КМВ»
«Легион» 
«Алания-2» 
«ЕсэнтIыгу»

Дж.

22
22
22
22
22
22
22
22
22
22
22
22
22
22

Къ.

 16
 14
 13
 12
 10
 10
9
8
7
6
4
3
2
 1

З.

5
5
5
6
7
4
4
6
7
9
6
5
7
2

ФI.

1
3
4
4
5
8
9
8
8
7

 12
 14
 13
 19

Т.

48-16
36-9
43-19
34-19
34-21
32-28
24-24
32-26
21-24
25-28
22-37
21-39
20-46
7-63

О.

53
47
44
42
37
34
31
30
28
27
18
14
13
5

1.
2.
3.
4.
5.
6.
7.
8.
9.
10.
11.
12.
13.
14.

 Щэнхабзэ

Гъатхэр сабийгъэгуфIэщ. Дунейр къощIэра-        
щIэ, жыгхэм зэмыфэгъуу зыкъахуапэ, удзхэр 
зэщIогъагъэ, дыгъэр дэхащIэу къоплъых. А псор 
яфIэфIынкъэ цIыкIухэм - яфIэфIщ! ФIыуэ ялъагъу 
гъатхэр!

ГЪАТХЭР нэхъри щIэщыгъуэ щащIу, я гукъыдэжми 
зрагъэIэту Щхьэлыкъуэ сабий сад №1-м кIуэ сабий-
хэм хуащIащ гъатхэгъафIэ пшыхь. Сабийхэм я гъэ-
сакIуэ Тэтэр Жаннэ, гъатхэм и теплъэу зихуапэри, 
цIыкIухэр игъэджэгуащ, къуажэхькIэ зэпригъэуащ, 
усэ къригъэджащ, уэрэд жригъэIащ. ДжэгукIэ Iэ-
малхэр къигъэсэ бэпурэ, и гъэсэнхэм ягуригъэIуащ 
гъатхэм и нэщэнэ хэр, а зэманым щIыуэпсым и 
щытыкIэр, къуалэбзу цIыкIухэр абы зэрыхуэхьэзырыр. 
Сабийхэм ягъэлъэ гъуащ «Колобок» псысэм тра-
щIыкIа теплъэгъуэ гъэ щIэгъуэныр. Абы хэт мэз псэу-
щхьэхэу джэгуныр псом хуэмыдэу щIэщыгъуэ ящы-
хъуащ цIыкIухэм. 

ГЪУЭТ Синэ. 

«Бзэр лъэпкъым и псэщ», - жеIэ адыгэ 
псалъэжьым. Абы зегъэужьыным, и пщIэр 
къэIэтыным, щIэблэм егъэщIэным темы-
лажьэ зы лъэпкъи щыIэу къыщIэкIын-
къым. Урысыбзэм ирипсалъэхэм папщIэ 
ди къэралым къыщыхалъхьа Iуэхур, «То-
таль ный диктант» жыхуиIэр, къызэрежьэ-          
рэ мы гъэм илъэс 20 мэхъу. Ар зэрагъэ -
лъапIэ Iуэрытхыр мэлыжьыхьым и 8-м                    
Урысейм  и хэгъэгу псоми щекIуэкIынущ. 
Илъэс зыкъом хъуауэ Къэбэрдей-Балъ-
къэрми къыщызэрагъэпэщ урысыбзэм-
кIэ Iуэрытхыр, абы хэтщ къулыкъущIэхэр, 
жылагъуэр, студентхэр, унэгуащэхэр, са-
бийхэр, нэгъуэщIхэри. 

МЫ хабзэр адыгэбзэм ехьэлIауи къызэ-
дащтэри, иджыри зы Iуэрытх къыщыунэ -
хуащ ди республикэм. Ар гъатхэпэм и 14-м, 
Адыгэ тхыбзэм и махуэм, йокIуэкI. Уеблэмэ 
адыгэбзэмкIэ Iуэрытхым дунейпсо статус 
 игъуэтащ, абы хэтщ хамэ къэралхэм щыхэхэс 
ди лъэпкъэгъухэри. Мы Iуэхум жыджэру йо-
лэжь Дунейпсо Адыгэ Хасэр, Къэбэрдей- 
Балъкъэр къэрал университетыр, Адыгей 
къэрал университетыр. 

Апхуэдэ щапхъэфIыр къызытраха уры-
сыбзэ Iуэрытхым и гугъу пщIымэ, ар гъэ къэс 
зытеухуауэ щытыну Iуэхугъуэр, зи тхыгъэ 
 къеджэнур, авторыр щылэжьэну щIыпIэр 
яубзыху къызэгъэпэщакIуэхэм. 2023 гъэм 
къыхахар урыс тхакIуэ Авченкэ Василийщ. 
Iуэрытхым хэтынухэр тетхыхьынущ Къуэ-
кIыпIэ Жыжьэм и зыплъыхьакIуэ, тхакIуэ, 
къэхутакIуэ Арсеньев Владимир.

Iуэрытх иным и къалащхьэр гъэ къэс къы-
зэрыхах хабзэм тету, мы гъэм ягъэнэхуар Та-
гил Ищхъэрэрщ. ЦIыхухэр Калининград, 
 Му р манск, Омск, Тагил Ищхъэрэм хагъадэ-
ри, IэIэткIэ къыхрагъэхащ. Нэхъыбэр зи 
 телъхьэу къыщIэкIа Тагил Ищхъэрэрщ тхы-
гъэр зи IэдакъэщIэкI Авченкэ Василий къы-
щеджэнур. А махуэм абы щекIуэкIынущ Пэ-
жырытхэм и фестивали. 

Мы гъэм щIэуэ зы Iуэхугъуэ гъэщIэгъуэн 
къыхалъхьащ. Тотальнэ IуэрытхымкIэ шта-
бым унафэ къызэрищтамкIэ, Урысейм хэт 
лъэпкъ республикэхэмрэ хамэ къэралхэмрэ 
ящыщу Iуэрытхыр зытхынухэр хуит ящIынущ 
тхыгъэм и иужьрей пычыгъуэр я анэдэлъ-
хубзэмкIэ ятхыну. Ар Iэмал хъарзынэщ 
къэралыбзэ нэхъыщхьэмрэ хэгъэгухэм къэ-
ралыбзэу къыщалъытэ лъэпкъыбзэхэмрэ зэ-
дэгъэлэжьэнымкIэ. 

Иджыблагъэ Налшык ща-
гъэлъэпIащ театрым, кином 
я актёр, НыбжьыщIэхэм я 
 театрым и унафэщI Нало 
Аскэр и ныбжьыр илъэс 70 
зэрырикъур.

ТЕПЛЯКОВ Валентин и те-
атр студием и актёр Нало 
Аскэр цIыхухэм ягу къинэ-         
жауэ роль зэмылIэужьыгъуэ 
куэд сценэмрэ киномрэ щи-
гъэзэщIащ. Театр зэмы лIэу-
жьыгъуэ куэдым щылэжьащ 
ар. Абыхэм ящыщщ нэхъ 
цIэрыIуэ дыдэу къалъытэ 
«Коврик»-р, Горькэм и цIэр 
зезыхьэ Урыс драмэ театрыр, 
«Фатум»-р, Джигарханян Ар-
мен зи унафэщI театрыр 
 (Москва), нэгъуэщIхэри. 
Аскэр щы джэгуащ «Детекти-
вы», «След», «Преступление 
будет раскрыто», «Цыганка», 
«Адвокатские истории» сери-
алхэм, нэгъуэщIхэми. 
Апхуэдэу фIыуэ абы къохъулIэ 
режиссёр, художественнэ 
уна фэщI къалэнхэр. 

Нало Аскэр къыщыщIидзар 
Тепляков Валентин КъБКъУ-м 

Илъэс 80 хъуауэ сабий 
тхылъым и тхьэмахуэр 
ягъэлъапIэ. Абы ехьэлIауэ 
ди щIыналъэм къыщы зэра-
гъэ пэщ дауэдапщэхэм  хэту 
иджыблагъэ зэхыхьэ дахэ 
ще кIуэкIащ Налшык и 
Эльбрусскэ уэ рамым тет 
НыбжьыщIэ библиотекэм. 

ХЬЭЩIЭ цIыкIухэр тхылъ 
къы хахахэм  еплъа иужькIэ, 
аниматорхэм ядэджэгуащ,  
къэ щIэрейрэ упщIэрейкIэ зэ-
пеуащ. 

Мы библиотекэр къызэра-
гъэщIэрэщIэжрэ куэд щIа-
къым. «Щэнхабзэ» лъэпкъ 
проектым и фIыгъэкIэ унэр, 
къанэ щымыIэу, зыхуей хуа-
гъэзащ. Библиотекэм и уна-
фэщI Нэхущ Мадинэ жеIэ  
мыр республикэм и тхылъ хъу-
мапIэ нэхъыжь дыдэхэм зэра-
щыщыр. 

- Унэр зэрызэрахьам и фIы-
гъэкIэ сабий нэхъыбэ къыт-
хуэкIуэ хъуащ. Пэшхэр зэ мы-
лIэужьыгъуэу, тхылъеджэм 
дежкIэ тыншу зэрыщIам ахэр 
дехьэх. Школ ныбжьым нэ-
мысахэм, тхылъ уще джэн,  
дерс щебгъэ кIуэ кIыну къуэ-
гъэнапIэ, класс  нэ хъыжьхэм 
щIэсхэр Интернетыр 
пщIэншэу къы ща гъэсэ бэ пы-
фыну пэшхэр  ди Iэщ. Адэ-
анэхэми яфIэгъэ щIэгъуэнын 
куэд къыща гъуэтынущ ди 
деж. Биб   лиотекэм кърата 
тхылъы щIэхэм хэлъщ бали-
гъхэр зыхуеини. 

КъагъэщIэрэщIэжа тхылъ 
хъумапIэм удехьэх. Тхылъ 
щхъуэкIэплъыкIэхэм яз  
къапщ тэу, тахътэ тыншым 
 уису   уеджэну гур мэхъуапсэ. 

Нало Аскэр и пшыхь

щигъэлажьэ студиерщ. 
Пэжщ, абы актёр IэщIагъэ 
къыхихыну игугъэххакъым, 
ауэ  утыкум  зыбжанэрэ къи-
хьа иужькIэ, дихьэхащ. Иужь-
кIэ ГИТИС-р къиухыжащ.

Дапхуэдизу цIэрыIуэ хъуа-
ми, Аскэр дапщэщи Налшык 
къегъэзэж. Къыщалъхуа щIы-
налъэм абы хуиIэ пы щIэныгъэ 
быдэрщ Ромео и ролыр те-
лъыджэу игъэзэщIа иужь, 

Ригэ и драмэ театрым яхуэ-
мыкIуэу  (щылэжьэну  ира-
гъэблэгъат), Налшык къыщIи-
гъэзэжар.

Налшык дэт НыбжьыщIэ те-
атрыр Налом 2012 гъэм къы-
зэIуихри, абы и художест-         
веннэ унафэщIу лэжьэн               
щIи дзащ. ИлъэсипщIым          
щIи гъуауэ щыIэ театрым 
 спек такль гъэщIэгъуэнхэмкIэ 
ныбжьыщIэхэр ягъэгуфIэ зэ-

пытщ. Абыхэм къалэну зы-
хуагъэувыжыр балигъ ныб-
жьым имыува цIыкIухэм я 
 нэгу зрагъэужьыным и за-
къуэкъым, атIэ абыхэм я 
гупсысэр тэмэму зэтеувэным, 
Iеймрэ фIымрэ зэхащIыкIыу 
къэхъуным толажьэ.

- Фэ фщIащэрэт сэ фIыуэ 
фы  зэрыслъагъур! - пса лъэ-
хэм   кIэ къыщIидзащ Налом и 
къэпсэлъэныгъэр. И IэщIа-
гъэм, цIыхухэм яхуиIэ фIылъа-
гъуныгъэращ абы къару 
 къезытыр, IуэхущIэхэм тезы-
гъэгушхуэр.

А пшыхьым Налом игу 
къыщи гъэкIыжащ театрыр и 
гъащIэм щыщ зэрыхъуар.

- Сэ сызэреплъымкIэ, мы 
дунейм цIыхуу тетым езым я 
театр къалъыхъуэ. Дэ дыху-
щIокъу ди деж къекIуалIэ 
цIыхухэм фIыуэ ялъагъу-къы-
щалъагъуж театр дыхъуну, - 
жеIэ абы.

НыбжьэгъуфIхэу Петренкэ 
Алек сей, Iусейн Олег, КIура-
шын Мустэфа, Мамбэт Анато-
лэ, Тепляков Валентин сымэ 
Аскэр гуапэу я гугъу ищIащ. 

Налор тепсэлъыхьащ илъэс 
зыбжанэ ипэ къыдигъэкIа 
«Тырныаузские были» тхы-
лъым, абыкIэ къыдэIэпыкъуа 
Котляровхэ Викторрэ Мари-
ерэ фIыщIэ яхуищIащ.

Аскэр пшыхьым щыжиIэ-
жащ Нало лъэпкъым и тхыдэм 
теухуа хъыбар гъэщIэгъуэн 
куэд. Абы къыхэкIащ лъэп-
къым и цIэр фIыкIэ зыгъэIу 
цIыхушхуэхэр. Апхуэдэхэщ 
На лохэ Ахьмэдхъанрэ Зауррэ.

А пшыхьым Нало Аскэр 
теат рымрэ киномрэ щигъэ-
зэщIа ролхэм ящыщ щагъэ-
лъэгъуащ, къызэхуэсахэр 
ира  гъэплъащ абы ита интер-
вьюхэм ящыщ пычыгъуэ хэми. 

Налом жиIащ драматур-          
гием и лъагапIэу къилъытэ 
Чехов Антонрэ Шекспир 
 Уильямрэ я IэдакъэщIэкIхэр 
утыкум зэрыщигъэувам зэ-
ры ригушхуэр. Къызэхуэсахэм 
яфIэ гъэщIэгъуэн хъуащ Сэ- 
ралъп Робертрэ Нало Аскэррэ 
а спектаклхэм зэгъусэу  ща-
гъэзэщIа теплъэгъуэхэр.

ИНЭРОКЪУЭ  Данэ.

УрысыбзэмкIэ   диктантым 
анэдэлъхубзи  хэтынущ

Iуэрытхыр - ар гъэ къэс екIуэкI Iуэху цIыкIу-
къым. АтIэ щIэныгъэ, егъэджэныгъэ, гъэ сэ-
ныгъэ, тхыдэ я лъэныкъуэкIи мыхьэнэшхуэ 
иIэщ. Мыбы и утыкум щызэхуос бзэщIэ ны-
гъэлI хэр, егъэджакIуэхэр, щIэныгъэ ры-
лажьэхэр, бзэр фIыуэ зылъагъухэр, нэгъуэщI-
хэри. Iуэрытхым и гуащIэ хелъхьэ академие 
щIэныгъэми бзэщIэныгъэми. 

Илъэс къэс къызэрагъэпэщ «Динамиче-
ские процессы в современном русском 
 языке» конференцым филолог куэд щызэ-
хуос. Апхуэдэу нэгъабэ Iуэрытх иным и къа-
лащхьэу щыта Ярославль щызэхаша зэ-
хуэсым къыщыпсэлъащ филологие щIэны-
гъэ хэмкIэ кандидат, Адыгэ Республикэм 
щыщ Нэфлъашэ Индирэ.

Абы конференцым щыжиIащ, Урысыбзэм-
кIэ Iуэрытх иным щапхъэ трахыу, Урысей 
 Федерацэм и хэгъэгухэми лъэпкъыбзэхэм-
кIэ щатхын зэрыщIадзар. Зэхуэсым къри-
хьэлIахэм я мызакъуэу, абы и къызэгъэпэ-
щакIуэхэми гъэщIэгъуэн ящыхъуат урысыб-
зэм нэмыщI, езым и къэралыбзэ зиIэж 
 республикэхэми Iуэрытх зэрыщатхыр. Ап-
хуэдэу иджыпсту Урысейм щокIуэкI диктант 
50. Абы къегъэлъагъуэ УрысыбзэмкIэ Iуэрыт-
хыр урысыбзэм и мызакъуэу Урысейм ис 
лъэпкъ мащIэхэм я бзэхэри хъума хъуным 
зэрыхуэлажьэр. 

Псалъэм къыдэкIуэу жыпIэмэ, Къэбэрдей-
Балъкъэрымрэ Къэрэшей-Шэрджэсымрэ - 
къэбэрдей-шэрджэсыбзэмкIэ, Адыгей Рес-
публикэм - адыгеибзэкIэ щатх Iуэрытхыр. 
2018 гъэм щегъэжьауэ Шэшэн Республикэ-
ми щокIуэкI мы Iуэхур. Апхуэдэ дыдэу Осе-
тиныбзэмрэ литературэмрэ я махуэм осе-
тиныбзэмкIэ диктант ятх. Дагъыстэн щэн-
хабзэмрэ бзэмрэ я махуэм а хэгъэгум бзэ 
14-мкIэ диктант щокIуэкI.

Къыхэгъэщыпхъэщ Iуэрытхыр Анэдэлъ-
хубзэм и махуэу Урысейм щагъэлъапIэ ма-
заем и 21-м е езы хэгъэгум бзэм, тхыдэм, ха-
бзэм теухуауэ щаIэт махуэшхуэхэм ящыщ 
зым зэрырагъэхьэлIэр. 

Урысыбзэ Iуэрытхым теухуауэ иджыри               
зэ къыхэгъэщыпхъэщ, абы бзэр нэхъ бей 
зэ ри щIыр, зэрихъумэр, хамэ псалъэхэм 
зыщыдзеиным ар зезыхьэхэр къызэрыху-
риджэр, жьэрыIуатэбзэр тхыбзэм зэры-
хамыгъэзэ ры хьыным зэрыхуиущийр, лъэп-
къыбзэхэр  хъума хъунымкIи щапхъэ зэры-
хъур.

КЪЭБАРТ Мирэ. 

Адыгэ Республикэм щэнхабзэмкIэ щIыхь зиIэ и 
лэжьакIуэ, УФ-м и ТхакIуэхэм я зэгухьэныгъэм хэт 
тхакIуэ цIэрыIуэ, Жанэ Кърымызэ и цIэр зезыхьэ 
дунейпсо литературэ зэпеуэм и къэпщытакIуэ 
гупым хэт Къуий Щыхьымбий и ныбжьыр илъэс 60 
ирокъу. Ар Куэшхьэблэ районым и Еджэрыкъуей 
къуажэм 1963 гъэм мэлыжьыхьым и 3-м къыщалъ-
хуащ. 

ГОРЬКЭМ и цIэр зезыхьэ Литературэ институтыр 
1989 гъэм Москва къыщиухащ. 1983 - 1985 гъэхэм 
дзэм къу лыкъу щищIащ. 1989 - 1994 гъэхэм Адыгейм и 
тхылъ  тедзапIэм и редактору, 1994 - 1996 гъэхэм 
«Зэныбжьэгъугъэ» журналым и редактор нэхъыщхьэу 
лэжьащ. 1996 гъэм щыщIэдзауэ нобэр къыздэсым ар 
и унафэщIщ Адыгейм и республикэ тхылъ тедзапIэм. 
Республикэ телевиденэм и литературэ нэтынхэм 
зэпымыууэ ирагъэблагъэ. Ар жыджэру хэтщ лъэпкъ 
литературэхэм зегъэужьынымрэ хъумэнымрэ епха 
Iуэхухэм. Адыгейм и ТхакIуэхэм я зэгухьэныгъэмрэ 
Мейкъуапэ къалэм и администрацэм щIалэгъуалэм я 
IуэхухэмкIэ и къудамэмрэ гъэ къэс тхакIуэ ныб-
жьыщIэхэм къыхузэрагъэпэщ «Созвездие пера» зэ-
пеуэр егъэ кIуэкIыным Къуий Щыхьымбий жы джэру 
хэтщ, курыт еджапIэхэм, еджапIэ нэхъыщхьэхэм, биб-
лиотекэхэм щIалэгъуалэм щаIуощIэ. И усэхэмрэ тхы-
гъэхэмрэ школ программэм  хагъэхьауэ ядж.

 «Путь Ильича», «Социалистическэ Адыгей» газет-
хэм, «Студенческий меридиан», «Литературная уче-
ба», «Наш современник» урысейпсо журналхэм, 
«Зэныбжьэ гъугъэ», «Литературная Адыгея» республи-
кэ журналхэм, «Адыгэ макъ», «Советская Адыгея» га-
зетхэм къытехуащ и IэдакъэщIэкIхэр. Адыгейм и мы-
закъуэу, ар Кавказ Ищхъэрэми къыщацIыху. И усэхэм 
гупсысэ куу ящIэлъщ, блэкIар, нобэр, къэкIуэнур 
щызэпыщIащ. 

1987 гъэм къыдэкIащ «Мазэм и нэху» зыфIища и япэ 
усэ тхылъыр. Абы къыкIэлъыкIуащ «ГъащIэр псыкъе-
лъэщ», «Гугъэм и лъагъуэ», нэгъуэщIхэри. Урысейм 
ис лъэпкъхэм я литературэхэм зегъэужьыным теухуа 
прог раммэм хыхьэу, «Современная литература наро-
дов России. Поэзия» антологием 2017 гъэм хагъэхьащ 
абы  и тхыгъэхэм ящыщ. 

УФ-м СвязымкIэ, цIыхубэ коммуникацэхэмрэ печа-
тымкIэ и министерствэм, Адыгэ Республикэм и Къэ -              
рал Советым - Хасэм я ЩIыхь тхылъыр, Адыгейм ли-
тературэмкIэ и Къэрал саугъэтыр къыхуагъэфэщащ, 
и усэ нэхъыфIхэр щы зэ хуэ хьэса и тхылъым папщIэ. 
Кавказ Ищхъэрэ, Ипщэ федеральнэ щIыналъэхэм 
Илъэсым и усакIуэ щыхъуащ 2017 гъэм. 

ТЕКIУЖЬ Заретэ. 

ЩIэблэр
драгъэхьэх

Псоми фIыуэ тлъэгъуа  
тхылъхэри иджырей литера-
турэм бжьыпэр щызыIы гъ-
хэри яIэщ. Сабийхэм зау-
жьын, абыхэм я щIэныгъэм 
хагъэхъуэн папщIэ ди зэ-
маным къарит Iэмалхэм 
ящыщ зыщ мы библиотекэ-
ри.  

- Сабийхэм тхылъ фIыуэ 
ялъа гъу, Iуэху гуэр диIэмэ е 
тхылъ гъэлъэгъуэныгъэ тщIы-
нумэ,  яфIэфIу къыддоIэ-
пыкъу, - жеIэ Нэхущым.

Псори зэхэту зэIущIэм са-
бий 50-м нэблагъэ хэтащ. 
Абыхэм я нэгу зрагъэужьащ 
таурыхъым хэт лIыхъужьхэм         
я фащэкIэ хуэпа сабий-
гъэджэгухэм. ЩIэблэм фIыуэ 

ялъагъу таурыхъхэр, лIы-
хъужьхэр кърабжэкIащ. Мыб-
деж дызыхагъэплъам  те-
пщIыхьмэ, иджырей сабий-
хэр тхылъ йоджэ.

ЗэIущIэм кърагъэблэгъат 
Налшык дэт интернат №1-м 
щеджэ цIыкIухэр. Библио-
текэм и ныбжьэгъу псапа-
щIэхэм тхылъ гъэщIэгъуэнх эр 
тыгъэ хуащIащ а цIыкIухэм. А 
Iуэху дахэр хабзэ ящIыну зэ-
рамурадыр жаIащ музейм и 
лэжьакIуэхэм.

Псом хуэмыдэу цIыкIухэр 
щы гуфIыкIащ зэIущIэм и 
кIэухым  IэфIыкIэ  тезу абыхэм 
къыхуагъэува  Iэнэм.

ТЭРЧОКЪУЭ Дисэ. 

522-нэ дакъикъэр екIуэкIыу 
СКА (Дон Iус Ростов) - 

«Спартак-Налшык» (Нал-
шык) - 0:2 (0:1). Дон Iус Рос-
тов. «Локомотив» стадион. 
Гъатхэпэм и 31-м. ЦIыхуи 169-
рэ еплъащ. 

Судьяхэр: Хромей (Воро-
неж), Агальцев (Москва об-
ласть), Селезнёв (Москва). 

СКА: Гуськов, Акопян (Во-
ронков, 82), Щербань, Вари-
чев, Жёлтиков, Стрельник, 
Макаров (Назаров, 73), Рзаев, 
Третьяков (Мавлянов, 82), Ми-
рзоев (Клышэ, 78), Альшан-
ский (Алексин, 73). 

«Спартак-Налшык»: Сиу-
каев, Ольмезов, Далиев, Мэ-
къуауэ, ЛIуп, Масленников, 
Жангуразов (ХьэцIыкIу, 
90+1), Белоусов, Дэхъу (Торо-
сян, 60), Хьэшыр (Молэмусэ, 
90+3), Топурие. 

Топхэр дагъэкIащ: Топурие, 
17 (0:1). Хьэшырым, 64 (0:2)

Дагъуэ къыхуащIащ: Оль-
ме зовым, Третьяковым, Дэ-
хъум, Топурие.

Еянэ дакъикъэм Хьэшырым 
пенальтир худэгъэкIакъым. 

УРЫСЕЙ Федерацэм фут-
болымкIэ и етIуанэ лигэм и 
Япэ гупым 2022 - 2023 гъэхэм 
щекIуэкI зэхьэзэхуэм ипкъ ит-
кIэ Дон Iус Ростов къалэм 
«Спартак-Налшыкыр» щIыпIэ 
СКА-м мэлыжьыхьым и 1-м 
щыIущIэн хуеят. АрщхьэкIэ 
иужь дыдэ зэманым гъат-
хэпэм и 31-м ягъэIэпхъуащ, 
щэбэтым а стадион дыдэм 
НыбжьыщIэ Футбол Лигэм 
хэт хэр щыджэгунути. 

Аркъудейм къегъэлъагъуэ 

ди щIалэхэр иджыпсту зыхэт 
гупым иIэ мыхьэнэр зыхуэ-
дизыр. ЗэкIэ абы и гугъу тщIы-
щэнкъым, сыту жыпIэмэ, ма-
хуэку блэкIам Москва щы-
зэхэта Урысей Футбол Зэ-
гухьэныгъэм и гъэзэщIакIуэ 
комитетым и зэхуэсым къы-
щащта унафэм тепщIыхьмэ, 
етIуанэ лигэм зэхъуэкIыны-
гъэшхуэхэр къыпоплъэ. Тхьэ-
махуитI-щыкIэ хэлэжьы хьыж-
рэ, абы къару игъуэтмэ, а Iуэ-
хугъуэм нэхъ зыубгъуауэ дыф-
хутепсэлъыхьынщ. 

Дон Iус Ростов мэрем кIуам 
щызэIущIа «Спартак-Налшы-
кымрэ» СКА-мрэ бэнэныгъэ 
гуащIэ ирагъэкIуэкI, иджып-
сту зыхэт гупым я нэхъыфIи-
хым хыхьэу япэ лигэм щIэ бэ-
ны нухэм яхэхуэн папщIэ. Нэхъ 
зылъэIэсыфыну къэна еханэ 
увыпIэм (адрей тхур ящхьэ-

щы кIащ) ирызоныкъуэкъу ко-
мандитху: Павловскэм и «Ку-
бань-Холдинг»-р, Дон Iус Рос-
тов и СКА-р, Мейкъуапэ и 
«Дружба»-р, «Спартак-Нал-
шыкыр», Ставрополь и «Ди-
намо»-р. Абы щыгъуэми къэ-
нэжар джэгугъуитхущ икIи 
дэт хэнэри нэсу къэгъэ сэ-
бэпын хуейщ, псом хуэмыдэу 
езыхэр щызэIущIэм и деж. 
Тхьэмахуэ ипэкIэ Ставрополь 
и «Динамо»-р Налшык къа-
зэрыщытекIуам ди щIалэхэм 
я Iуэхур гугъу ищIат, ауэ СКА-
ри къефIэкIмэ, нэхъ хьэлъэж 
хъунут. Хэгъэрейхэми къи-
кIуэтыпIэ яIэтэкъым. 

Дэтхэнэми къыгурыIуэрт 
мы зэIущIэм мыхьэнэшхуэ 
 зэ ригъуэтыр. Къищынэмы-
щаIуэ, къэлъытапхъэт 2018 
гъэ лъандэрэ зэдрагъэкIуэ-
кIа джэгугъуиблым къриу-

быдэу «Спартак-Налшыкыр» 
СКА-м зэи зэрытемыкIуэ -
фар. Къэбэрдей-Балъкъэрым 
и къалащхьэм щыIа япэ 
 къекIуэкIыгъуэми абыхэм 
 нэхъ лъэщыр зэхагъэкIыфа-
тэкъым, 1:1-уэ иуха зэпэщIэ-
ты ныгъэм щыдагъэкIа топитI-
ри ди щIалэхэм я цIэкIэ ятха 
пэтми - Далиевым и гъуэр хи-
гъэщIэжат. 

Мы зэIущIэм и пэ къихуэ 
жэщым Ростов областым уэ-
сышхуэ къызэрыщесам къы-
хэкIыу, ар дакъикъэ зыбжа-
нэкIэ ягъэгувэн хуей хъуащ. 
Стадионым и лэжьакIуэхэмрэ 
топджэгум дихьэххэмрэ ежэ-
ри, губгъуэр зэралъэкIкIэ 
ягъэ къэбзащ икIи лъэны-
къуитI ми хуэсакъыпэу я зэпэ-
щIэ тыныгъэр ирагъэжьащ. 

Ди щIалэхэр нэхъ щIэхыу 
 губгъуэ хьэлъэм есащ. Дакъи-
къи 8 дэкIауэ арат абыхэм я 
ебгъэрыкIуэныгъэ лъэщым 
пенальти къащыхуихьам. 
Арщ хьэкIэ метр пщыкIузым и 
деж щыту еуэну дзыхь зыхуа-
щIа Хьэшыр Алан штангэм те-
хуащ. ЗанщIэу дигу къеуащ 
джэгугъуэ еханэ хъуауэ 
«Спартак-Налшыкым» и хьэр-
хуэрэгъухэм я гъуэр зэрыхи-
мыгъэщIэфыр.

Къэхъуам налшыкдэсхэм я 
лъэр щIигъэхуакъым икIи 
 мыгувэу ахэр япэ ищащ. Нэ-
гъабэ, щэкIуэгъуэм (нояб-
рым) и 4-м иужьу къыхэж а ны-
кIа Топурие Тэмаз, аргу э - 
 ры жьти, дыкъыдихыжащ. А 
зэман кIыхьым къриубыдэу 
«Спартак-Налшыкым» топ зэ-
ры димыгъэкIрэ джэгугъуэ да-
къикъэ 522-рэ хъуат. Дауи, 

адэкIэ нэхъ тегушхуэгъуа-
фIэт. 

Хэгъэрейхэм я къару псори 
ирахьэлIащ щытыкIэ гугъум 
къикIын папщIэ. АрщхьэкIэ  ди 
щIалэхэм апхуэдэ Iэмал ира-
такъым. Уеблэмэ, зэIущIэм и 
етIуанэ Iыхьэм Хьэшыр Алан  
и щыуагъэр игъэзэкIуэжащ 
икIи кIэух бжыгъэр 2:0-м 
нигъэ сащ. Абы и фIыгъэкIэ 
къэ щIэрэщIэжащ «Спартак-
Налшыкыр» зыхэт гупым и ко-
мандэ нэхъыфIихым яхыхьэ-
нымкIэ ужьыхыжу щIэзыдза 
гугъэхэр.

Иджы щыгъуазэ фыхуэт-
щIынщ етIуанэ лигэм и Япэ 
гупым иужьу щызэхэта зэIу-
щIэхэм къарикIуа бжыгъэ-
хэм: «Мэшыкъуэ КМВ» (Псы-
хуабэ) - «ЕсэнтIыгу» (Есэн-

тIыгу) - 3:0, «Динамо» (Став-
рополь) - «Ротор» (Волгоград) 
- 1:3, «Черноморец» (Ново-
российск) - «Биолог-Новоку-
банск» (Прогресс) - 2:1, 
«Дружба» (Мейкъуапэ) - 
«Алания-2» (Владикавказ) - 
1:0, «Чайка» (Песчанокопскэ) 
- «Форте» (Таганрог) - 1:3, 
«Легион» (Мэхъэчкъалэ) - 
«Кубань-Холдинг» (Пав-
ловскэ) - 0:3. 

КъыкIэлъыкIуэ джэгугъуэр 
«Спартак-Налшыкым» и ста-
дионым щригъэкIуэкIынущ. 
Мэлыжьыхьым и 8-м ди щIа-
лэхэм кърагъэблэгъэнущ 
бжьы пэр зыIэригъэхьэну еры-
щу хущIэкъу Песчанокопскэм 
и «Чайка»-р. 

ХЬЭТАУ Ислъам. 

